
ᐱᕙᓪᓕᐊᔪᓕᕆᔪᓂ ᐅᖃᐅᓯᐅᔪᑦ, ᔭᐃᒥᔅ ᒪᑭᓐᔨ, 7 ᒫᔨ 2017 ᒪᒃᐱᒐᖅ 2 ᐅᑯᓇᖓᑦ 3 
 

1. ᐅᓐᓄᓴᒃᑯᑦ. ᖁᕕᐊᓱᒃᑐᖓ ᐃᖃᓗᖕᓃᒃᑲᒪ ᐅᓪᓗᒥ ᐅᖃᖃᑎᒋᒍᑎᖃᕈᒪᓪᓗᖓ ᑕᒪᖅᓯᒪᔪᖅᓯᐅᖅᑎᕐᔪᐊᑉ ᑲᓇᑕᒥ 
ᐅᓂᒃᑳᓕᐊᖏᓐᓂᑦ ᐋᓐᓂᐊᓯᐅᕆᓂᕐᒧᑦ ᐱᔨᑦᓯᕈᑎᓂᒃ ᓄᓇᕗᒻᒥ. ᐅᓂᑳᖅᓯᒪᔪᑦ ᐅᖃᓪᓚᐅᑎᒋᔭᒃᓴᓕᐊᖑᖃᐅᖕᒪᑕ 
ᓄᓇᕗᑉ ᒪᓕᒐᓕᐅᕐᕕᖓᓂ ᑕᒫᓂ ᐅᓐᓄᓴᒥ. 

 
2. ᐱᓕᕆᐊᕆᓂᐊᕐᓗᒍ ᑕᒪᓐᓇ ᑕᒪᖅᓯᒪᔪᖅᓯᐅᕐᓂᖅ, ᖃᐅᔨᔪᒪᓚᐅᕋᑦᑕ ᓄᓇᓕᑦ ᐋᓐᓂᐊᓯᐅᖅᑎᖏᑦ ᐊᒻᒪᓗ 

ᐊᓯᖏᑦ ᐱᓕᕆᒋᐊᖅᖠᖅᐸᐅᕙᒃᑐᑦ ᐋᓐᓂᐊᕕᖕᓂ ᐃᖃᓇᐃᔭᖅᑎᑦ ᓄᓇᕗᑉ ᐋᓐᓂᐊᕕᖏᓐᓂ 
ᐃᑲᔪᖅᑕᐅᖃᑦᑕᕋᓗᐊᕐᒪᖔᑕ ᐱᔭᕆᐊᖃᒃᑕᖏᑎᒍ ᐱᓕᕆᑎᓪᓗᒋᑦ ᐃᖃᓇᐃᔮᒥᖕᓂ. ᖃᐅᔨᓇᓱᐊᓚᐅᕋᑦᑕ 
ᐅᖃᐅᓯᐅᔪᓂᒃ ᓱᕐᓗ ᒪᑯᓂᖓ ᖃᐅᔨᒪᓂᖅᓴᐅᓕᖅᑎᑦᑎᓂᒥᑦ ᐊᔪᕈᓐᓃᖅᓴᑎᑦᑎᓂᕐᒥᓪᓗ 
ᐱᔭᐅᑎᑦᑎᔪᖃᑉᐸᒃᑲᓗᐊᕐᒪᖔᑦ ᐊᓯᔾᔨᖅᑕᖏᑦᑐᒥᑦ, ᐋᓐᓂᐊᓯᐅᖅᑎᑦ ᐃᖃᓇᐃᔭᖅᑎᑦ 
ᐃᖃᓇᐃᔭᖃᑦᑕᕋᓗᐊᕐᒪᖔᑕ ᐊᑦᑕᕐᓇᖏᑦᑐᒥ ᐃᖃᓇᐃᔭᕐᕕᖃᕐᓗᑎᒃ, ᐊᒻᒪᓗ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᖃᐅᔨᓴᖅᓯᖃᑦᑕᕋᓗᐊᕐᒪᖔᑕ ᐊᒻᒪᓗ ᖃᐅᔨᖃᑦᑕᕋᓗᐊᕐᒪᖔᑕ ᖃᓄᖅ ᐱᐅᓯᕙᓪᓕᐊᖏᓐᓇᕈᓐᓇᕐᒪᖔᑕ 
ᐱᐅᓂᖏᑦ ᐸᖅᑭᒃᖠᕐᓂᖏᑕ ᐋᓐᓂᐊᓯᐅᖅᑎᑦ ᐃᖃᓇᐃᔭᖅᑎᑦ ᐱᔭᐅᑎᑦᑎᑎᓪᓗᒋᑦ. 
 

3. ᐃᓘᓐᓇᓕᒫᖏᓐᓂ, ᖃᐅᔨᓚᐅᖅᐳᒍᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔭᐅᑎᑦᑎᖃᑦᑕᕐᓂᖏᒪᑕ 
ᐋᓐᓂᐊᓯᐅᑎᖁᑎᒥᖕᓄᑦ ᐊᓯᖏᓐᓄᓪᓗ ᐋᓐᓂᐊᕕᖕᒥ ᐃᖃᓇᐃᔭᖅᑎᓄᑦ ᐃᑲᔪᖅᑕᐅᔪᑎᒋᔭᕆᐊᖃᒃᑕᖏᓐᓂᑦ 
ᐱᓕᕆᔪᑕᐅᓂᐊᕐᓗᑎᒃ ᐸᖅᑭᒃᖠᕐᓗᑎᒃ ᓄᓇᖃᒃᑎᐅᔪᓂᒃ ᓄᓇᕗᒻᒥ. 
 

4. ᖃᐅᔨᓚᐅᕋᑦᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔭᐅᑎᑦᑎᖃᑦᑕᕐᓂᖏᒻᒪᑕ ᖃᐅᔨᒪᓂᖅᓴᐅᓕᖅᑎᑦᑎᔪᑎᓂᒃ 
ᐊᔪᕈᓐᓃᖅᓴᑎᑦᑎᔪᑎᓂᓪᓗ ᐋᓐᓂᐊᓯᐅᖅᑎᖁᑎᒥᓄᑦ ᐊᒻᒪᓗ ᑕᐃᒃᑯᓄᖓᓪᓗᐊᖅ ᐊᓯᖏᓐᓄᑦ ᐋᓐᓂᐊᕕᖕᒥ 
ᐃᖃᓇᐃᔭᖅᑎᓄᑦ. ᑐᑭᓕᐅᑎᓗᒍ, ᐃᓚᖏᑦ ᐃᖃᓇᐃᔭᖅᑎᐅᖃᑕᐅᔪᑦ ᓄᓇᓕᑦ ᐋᓐᓂᐊᕕᖏᓐᓂ ᑕᐃᒃᑯᐊ 
ᑲᒪᕙᒃᑐᑦ ᐱᓕᕆᓪᓗᑎᒃ ᑕᐃᒧᖔᕆᔪᑎᓄᑦ ᐊᔾᔨᓕᐅᖅᓯᒪᔪᑦ ᓈᒪᒃᑐᓂᒃ ᐊᔪᕈᓐᓃᖅᓴᑎᑕᐅᓚᐅᖅᓯᒪᓐᓂᖏᒪᑕ 
ᐅᕝᕙᓗᓂᑦ ᐊᔪᕈᓐᓃᖅᓴᑎᑕᐅᓚᐅᖅᓯᒪᓐᓂᖏᒪᑕ ᐅᓄᖅᑐᓂ ᐊᕐᕌᒍᓂ. ᑕᒪᓐᓇ ᐊᔪᕈᓐᓃᖅᓴᑎᑦᑎᖃᑦᑕᖏᓐᓂᖅ 
ᐅᖃᐅᑕᐅᓗᐊᙳᐊᖅᓯᒪᕗᖅ ᖃᐅᔨᓴᖅᓯᔪᑎᖏᓐᓂ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᐊᕆᓯᒪᔭᖏᓐᓂ, 
ᑕᒪᓐᓇᓗ ᓇᓗᓇᐃᖅᓯᓪᓗᓂ ᑕᐃᒃᑯᐊ 45 ᐳᓴᓐᑎᖏᑦ ᑕᐃᒧᖔᕆᔪᑕᐅᓯᒪᔪᑦ ᐊᔾᔨᙳᐊᑦ ᐱᔭᐅᔪᑦ 
ᑕᐃᒃᑯᓇᓂᓪᓗᐊᖅ ᐋᓐᓂᐊᕕᖕᓂ ᐱᐅᓈᖅᓯᒪᓚᐅᖏᒪᑕ ᐋᓐᓂᐊᓯᐅᖅᓯᔪᑎᒋᔭᒃᓴᐅᓇᑎᒃ ᐋᓐᓂᐊᕕᓕᐊᖅᓯᒪᔪᓂᑦ 
ᖃᓄᐃᓐᓂᖏᓐᓂᑦ.  

 
5. ᐋᓐᓂᐊᕕᖕᒥ ᑐᓵᔨᑦ, ᑕᐃᒃᑯᐊ ᐱᔭᐅᔭᕆᐊᖃᓪᓚᕆᒃᑐᓂᒃ ᐱᓕᕆᐊᓖᑦ ᑐᓵᔨᐅᕙᒃᖢᑎᒃ ᐃᓄᖕᓄᑦ 

ᐋᓐᓂᐊᕕᓕᐊᖅᓯᒪᔪᓄᑦ ᑲᒪᒋᔭᐅᔭᕆᐊᓕᖕᓂᑦ ᐋᓐᓂᐊᕕᖕᒥ ᐃᖃᓇᐃᔭᖅᑎᓄᑦ, ᑕᐃᒃᑯᐊᑦᑕᐅᖅ 
ᐱᑎᑕᐅᓚᐅᖅᓯᒪᓐᓂᖏᒥᖕᒪᑕ ᓈᒪᒃᑐᓂᒃ ᐊᔪᕈᓐᓃᖅᓴᑎᑕᐅᔪᑎᓂᒃ. ᐊᔪᕈᓐᓃᖅᓴᑎᑕᐅᓯᒪᔪᓂᒃ ᑐᓵᔨᖃᕐᓂᖅ 
ᖃᐅᔨᒪᓗᑎᒃ ᐃᓅᓕᓴᐅᑎᑦ ᐅᖃᐅᓯᖅᑕᖏᓐᓂᑦ ᐱᒻᒪᕆᐊᓘᖕᒪᑦ ᐱᔭᐅᓪᓚᕆᖁᓪᓗ ᐋᓐᓂᐊᕕᖕᒥ 
ᐋᓐᓂᐊᓯᐅᖅᑎᓂᑦ ᐊᒻᒪᓗ ᐃᓄᖕᓂᑦ ᐋᓐᓂᐊᕕᓕᐊᖅᓯᒪᔪᓂᑦ ᑕᐃᒃᑯᓂᖓ ᖃᓪᓗᓇᐅᔭᕈᓐᓇᖏᑦᑐᓂᑦ 
ᑐᑭᓯᐋᖃᑦᑕᐅᑎᖁᓪᓗᒋᑦ ᐃᒻᒥᖕᓄᑦ. 

 
6. ᖃᐅᔨᓚᐅᖅᐳᒍᑦ ᑖᒃᑯᐊ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᔭᐅᑎᑦᑎᖃᑦᑕᕐᓂᖏᒪᑕ ᐊᑦᑕᕐᓇᖏᑦᑐᒥ 

ᓇᔪᒐᖃᒃᑎᑦᑎᓂᕐᒥᑦ ᐃᖃᓇᐃᔭᖅᑎᖁᑎᒥᓂᑦ. ᑕᐃᒪᐃᒃᑲᓗᐊᖅᑎᓪᓗᒍ ᐃᖃᓇᐃᔭᖅᑎᐅᖃᑕᐅᔪᑦ 
ᐅᓂᒃᑳᓕᐅᖃᑦᑕᕋᓗᐊᖅᑎᓪᓗᒋᑦ ᓯᕘᕋᓵᖅᑕᐅᖃᑦᑕᕐᓂᕐᒥᖕᓂᒃ ᐊᒻᒪᓗ ᐱᒋᐊᖅᑕᐅᖃᑦᑕᕐᓂᕐᒥᖕᓂᒃ 
ᐅᖃᐅᓯᕐᓗᒡᕕᖃᕐᓗᑎᒃ ᐊᒻᒪᓗ ᑎᒥᒃᑯᑦ ᐋᓐᓂᖅᓯᖅᑕᐅᓪᓗᑎᒃ, ᐊᒻᒪᓗ ᐃᓵᖅᑐᖃᒃᐸᒡᓗᓂ ᐋᓐᓂᐊᕕᖕᓄᑦ, 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᖃᐅᔨᒪᒋᐊᖅᓯᓐᓂᖏᒪᑕ ᑕᒪᒃᑯᓂᖓ ᐱᓂᕐᓗᒃᓯᔪᑕᐅᕙᒃᑐᓂᒃ. ᓴᖅᑭᔾᔪᑎᒋᓗᓂᐅᒃ, 
ᑐᓴᐅᒪᔪᑎᒃᓴᖃᓚᐅᖏᒪᑕ ᐱᔭᐅᓯᒪᔭᕆᐊᓕᖕᓂᑦ ᖃᔨᒪᔪᑎᒋᓂᐊᕐᓗᒋᑦ ᖃᓄᖅ ᐊᒃᓲᓗᐊᕈᓐᓃᖅᑎᑦᑕᕆᐊᖓ 
ᑕᒪᓐᓇ ᖁᒃᓴᓇᕐᓂᖅ ᐱᓂᕐᓗᒃᓯᔪᑎᓄᑦ ᐊᑐᖅᑕᐅᕙᒃᑐᑦ. ᐱᓂᕐᓗᒃᑕᐅᔭᐃᑯᑎᑦ ᐱᓕᕆᔪᑎᖏᑦ ᐋᓐᓂᐊᕕᖕᓂ, 
ᓱᕐᓗ ᒪᑯᐊ ᑲᑉᐱᐊᓈᕿᔪᖃᓕᖅᑎᓪᓗᒍ ᖁᖁᐊᕈᑎᑦ, ᐊᑐᕈᓐᓇᐃᓐᓇᖃᑦᑕᓚᐅᖏᒪᑕ, ᑖᒃᑯᐊ 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐊᖓᔪᖃᐅᑎᖏᑦ ᐃᓱᒪᓚᐅᖏᒪᑕ ᒪᓕᒃᑕᐅᔭᕆᐊᓕᖕᓂᑦ 
ᐱᓕᕆᔪᑕᐅᔭᕆᐊᖃᓂᖏᓐᓂᑦ ᑕᒪᒃᑯᓄᖓ ᐊᑐᓪᓚᕆᒃᑐᓄᑦ ᐅᕝᕙᓗᓂᑦ ᐊᑑᑎᖃᑦᑎᐊᕐᓂᖏᓐᓄᑦ. 

7. ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᔪᑎᖃᕋᓗᐊᖅᑎᓪᓗᒋᑦ ᕿᒥᕐᕈᔭᕆᐊᖃᒃᑎᑐᐃᓗᑎᒃ ᐊᒻᒪᓗ 
ᐱᐅᓂᖅᓴᐅᓕᖅᑎᑦᑎᔭᕆᐊᖃᒃᑎᑕᐅᒐᓗᐊᕐᒪᑕ ᐱᐅᓂᖓᓂᑦ ᐋᓐᓂᐊᕕᐅᑉ ᐱᔨᑦᓯᕈᑎᖏᑕ, ᑕᒪᒃᑯᐊ ᐱᓕᕆᔪᑎᑦ 
ᐃᓛᓐᓂᓇᒃᑯᑦ ᒪᓕᒃᑕᐅᖃᑦᑕᕐᓂᕐᒪᑕ. ᑐᑭᓕᐅᑎᓗᒍ, ᕿᒥᕐᕈᓃᑦ ᒪᓕᒃᑕᐅᑦᑎᐊᖁᓪᓗᒋᑦ ᓄᓇᓕᑦ 
ᐋᓐᓂᐊᓯᐅᖅᑎᖏᓐᓄᑦ ᐱᑦᑎᐊᖅᓯᒪᓗᑎᒃ ᐱᔭᕇᒃᓯᖃᑦᑕᕆᐊᖃᕐᒪᑕ ᐋᓐᓂᐊᕕᓕᐅᖅᓯᒪᔪᑉ ᑎᑎᖅᓯᕕᖏᓐᓂᑦ 
ᐱᓕᕆᐊᖑᖃᑦᑕᕐᓂᖏᒻᒪᑕ ᐱᓕᕆᐊᖑᔭᕆᐊᖃᕐᓂᖏᑎᒍ. ᐋᓐᓂᐊᕕᓕᐊᖅᐸᑦᑐᑦ ᑎᑎᖅᓯᕕᖏᑦ ᐱᓪᓗᐊᑕᐅᖕᒪᑕ 
ᖃᕋᑕᐅᔭᒃᑰᓕᖅᑎᑦᑎᔪᑕᓂᖏᓄᑦ ᖃᓄᐃᓕᕙᓪᓕᐊᓂᕆᔭᒋᑕ ᐋᓐᓂᐊᕕᓕᐊᖅᐸᒃᑑᑉ ᐋᓐᓂᐊᕕᓕᐊᖃᒃᑕᖅᑎᓪᓗᒍ, 
ᐊᒻᒪᓗ ᑲᔪᓯᒋᐊᓪᓚᑦᑎᐊᖃᑦᑕᖁᓪᓗᒍ ᐋᓐᓂᐊᓯᐅᖅᑕᐅᓂᕆᕙᒃᑕᖏᑦ. ᐊᕕᒃᑐᖅᓯᒪᔪᓂ ᑐᑭᒧᐊᒃᑎᑦᑎᔨᐅᑉ 
ᓂᐅᕐᕈᖃᑦᑕᕐᓂᖓ ᐊᕐᕌᒍᑕᒪᑦ ᓄᓇᓕᑦ ᐋᓐᓂᐊᕕᖏᓐᓄᑦ, ᐃᒪᓐᓇᐅᓘᕈᑕᐅᓇᓱᐊᓚᐅᕋᓗᐊᕐᒪᑦ ᑕᒪᒃᑯᐊ 
ᐋᓐᓂᐊᕕᑦ ᐊᐅᓚᑦᑎᐊᕈᓐᓇᖁᓪᓗᒋᑦ ᐊᑑᑎᖃᑦᑎᐊᕐᓗᑎᒃ, ᑕᐃᒪᓐᓇᐃᓘᕈᑕᐅᕙᒡᓂᖏᒻᒪᑕ 
ᐱᓕᕆᐊᖑᖃᑦᑕᕆᐊᖃᕋᓗᐊᖅᑎᓪᓗᒋᑦ ᑕᐃᒪᓐᓇᐃᓘᕆᐊᖃᕐᓗᑎᒃ. 
 

8. 2016−ᒥ, ᐅᓄᕐᓂᖅᓴᐃᑦ ᐊᕝᕙᖏᓐᓂᑦ ᐃᓘᓐᓇᓕᒫᖏᓐᓂ ᐃᖃᓇᐃᔭᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓂ 
ᐃᓐᓄᒃᓯᒪᓚᐅᖏᒪᑕ, ᐅᓄᖅᑐᑦ ᐃᓐᓄᒃᓯᒪᖏᑦᑐᑦ ᐃᖃᓇᐃᔭᑦ ᐃᓐᓄᒃᑕᐅᓯᒪᓚᐅᕐᒪᑕ 
ᐃᖃᓇᐃᔭᑲᐃᓐᓇᖅᑎᑕᐅᔪᓂᑦ. ᖃᐅᔨᓚᐅᖅᐳᒍᑦ ᐃᖃᓇᐃᔭᓕᖅᑎᑦᑎᓂᕐᒧᑦ ᐱᓕᕆᔪᑎᖏᓐᓂᑦ, ᑖᒃᑯᐊᓗ 
ᐱᓕᕆᖃᑕᐅᔭᕆᐊᖃᒃᑎᑦᑎᓪᓗᑎᒃ ᑮᓇᐅᔭᓕᕆᔨᒃᑯᓐᓂᑦ, ᐊᑯᓂᐅᔪᑎᒋᔭᐅᓪᓗᓂᓗ ᑕᒪᓐᓇ. 
ᐃᒪᓐᓇᑎᒋᐅᖃᑦᑕᓚᐅᕐᒪᑦ, ᐃᓕᖅᑯᓯᕆᔭᐅᒐᔪᒡᓗᓂ, ᐊᕐᕌᒍᓪᓗᐊᒥᑦ ᐊᕝᕙᖓᓂᓪᓗ ᐃᓐᓄᒃᓯᓇᓱᐊᖅᐸᒡᓗᑎᒃ 
ᐃᖃᓇᐃᔮᒥᒃ. ᐃᓚᖏᑦ ᐃᖃᓇᐃᔮᑦ, ᐱᖃᓯᐅᑎᓪᓗᒋᑦ ᐋᓐᓂᐊᓯᐅᖅᑎᓄᑦ ᐃᖃᓇᐃᔮᑦ, ᐃᓐᓄᒃᑕᐅᓯᒪᔪᖃᙲᓚᑦ 
ᐊᕐᕌᒍᒐᓛᓗᖕᓂ. ᑕᒪᒃᑯᐊᖑᒐᓗᐊᖅᑎᓪᓗᒋᑦ ᐅᓄᖅᑐᐊᓗᑎᓪᓗᒋᑦ ᐃᓐᓄᒃᑕᐅᓯᒪᖏᑦᑐᑦ ᐅᓄᕐᓂᖏᑦ, 
ᐋᓐᓂᐊᖃᕐᓇᙱᑦᑐᓕᕿᔨᒃᑯᑦ ᐱᖃᓚᐅᖏᓚᑦ ᐊᑑᑎᖃᑦᑎᐊᖅᑐᓂᒃ ᐱᓕᕆᔪᑎᓂᒃ ᖃᐅᔨᒪᒋᐊᖅᓯᔪᓐᓇᕈᑎᓂᒃ 
ᐊᒻᒪᓗ ᐊᐅᓚᑦᑎᔪᑎᓂᒃ ᐃᖃᓇᐃᔭᓕᖅᑎᑦᑎᓂᕐᒧᑦ ᐱᓕᕆᒋᐊᕈᑎᓂᒃ, ᐊᒻᒪᓗ ᐱᖃᓚᐅᕐᒥᓇᑎᒃ 
ᐅᓪᓗᒥᒧᑦ−ᐊᖑᒪᑐᔪᓂᒃ ᐃᖃᓇᐃᔭᖅᑎᑖᕐᓂᕐᒧᑦ ᐊᒻᒪᓗ ᐃᖃᓇᐃᔭᖅᑎᖁᑎᒌᓐᓇᕐᓂᐊᓕᕐᓗᒋᑦ 
ᐱᓕᕆᒋᐊᕈᑎᒃᓴᓂᒃ ᐋᓐᓂᐊᓯᐅᖅᑎᓂᑦ. 

 
9. ᐃᓱᓕᑎᓪᓗᒍ, ᖃᐅᔨᓚᐅᖅᐳᒍᑦ ᑕᒪᒃᑯᐊᖑᒐᓗᐊᖅᑎᓪᓗᒋᑦ ᐃᓘᓐᓇᑲᓴᖏᑦ ᓄᓇᕗᑉ ᓄᓇᓕᖏᑦ ᐊᑐᓕᕐᒪᑕ 

ᐃᓄᒋᐊᕐᓂᖏᑦ ᐅᓄᕐᓂᖅᓴᐅᓪᓗᑎᒃ, ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᖃᐅᔨᓇᓱᐊᖅᓯᒪᓚᐅᙱᓚᑦ 
ᖃᐅᔨᔪᑎᒋᒐᔭᖅᑕᒥᓂᑦ ᖃᓄᐃᓘᕆᐊᖃᕐᒪᖔᕐᒥᒃ ᓅᑕᐅᖃᑦᑕᕆᐊᖃᒃᐸᑕᓘᓐᓂᑦ ᐋᓐᓂᐊᓯᐅᖅᑎᑦ ᐊᒻᒪᓗ ᓘᒃᑕᑦ 
ᐱᓕᕆᔪᑕᐅᔪᓐᓇᖅᑐᑦ ᓈᒪᒃᑲᓗᐊᕐᒪᖔᑕ ᐱᑎᑦᑎᔪᑕᐅᓇᓱᐊᕐᓗᑎᒃ ᓄᓇᓕᑦ ᐱᔭᕆᐊᖃᒃᑕᖏᓐᓂᑦ. 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐱᓕᕆᒋᐊᖅᓯᒪᓕᖅᑐᒥᓂᐅᒐᓗᐊᑦ ᐱᒋᐊᖅᑎᑦᑎᔪᑎᒥᒃ ᐱᐅᓂᖅᓴᐅᓕᖁᓪᓗᖑ 
ᐱᔭᐅᑎᑦᑎᔪᑎᒋᕙᒃᑕᖏᑦ ᐋᓐᓂᐊᓯᐅᕆᓂᕐᒧᑦ ᐱᔨᑦᓯᕈᑎᓂᒃ. ᐅᔾᔨᕈᓱᓚᐅᕐᒥᔪᒍᑦ, ᑕᐃᒪᐃᒃᑲᓗᐊᖅᑎᓪᓗᒍ, 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓂᕆᐅᓚᐅᖏᒪᑕ ᐊᐱᖅᓱᖅᓯᒐᔭᕆᐊᒃᓴᖅ ᓄᓇᕗᒻᒥᐅᓂᒃ 
ᓇᓗᓇᐃᖅᓯᓚᐅᖏᓐᓂᕐᒥᖕᓂ ᓇᓖᕋᕈᓐᓇᖅᑕᒥᖕᓂᑦ ᐱᐅᓯᒋᐊᖅᑎᑦᑎᔪᑎᒋᔪᓐᓇᖅᑕᒥᖕᓂᑦ 
ᐱᔭᐅᑎᑦᑎᔪᑎᒃᓴᒥᖕᓂᑦ ᐋᓐᓂᐊᓯᐅᕆᓂᕐᒧᑦ ᐱᔨᑦᓯᕈᑎᓂᒃ. ᐃᓱᒪᒋᔭᑦᑎᒍᓪᓕ, ᐱᓕᕆᒋᐊᖅᓴᕋᐃᓪᓗᓂ 
ᐱᒻᒪᕆᐊᓗᖕᒪᑦ ᑲᔪᓯᑦᑎᐊᖁᓪᓗᒍ ᑕᒪᓐᓇ ᕿᒥᕐᕈᓂᖅ. 
  

10. ᐋᖅᑭᒃᓱᐃᓚᐅᕋᑦᑕ ᖃᑦᓯᑲᓪᓚᖕᓂᑦ ᐊᑐᓕᖁᔨᔪᑎᓂᒃ ᐅᓂᒃᑳᖅᓯᒪᔪᒧᓂᒃ, ᐃᓚᖏᑦ ᐱᓕᕆᒋᐊᕈᑕᐅᖁᓪᓗᒋᑦ 
ᐊᑯᓂᐊᓗᒃ−ᐱᓕᕆᐊᖑᔭᕆᐊᓕᖕᓂᑦ ᐊᑲᐅᙱᓕᐅᕈᑎᓂᒃ. ᐋᓐᓂᐊᖃᒃᓇᙱᑦᑐᓕᕆᔨᒃᑯᑦ ᐊᒻᒪᓗ 
ᑮᓇᐅᔭᓕᕆᔨᒃᑯᑦ ᐊᖏᖃᑎᖃᓚᐅᕐᒪᑕ ᐊᑐᓕᖁᔭᑦᑎᓐᓂᑦ. ᑲᔪᓯᑦᑎᐊᕋᔭᕐᒪᑕ ᐊᑐᓕᖅᑎᑕᐅᑎᓪᓗᒋᑦ ᑕᒪᒃᑯᐊ 
ᐊᑐᓕᖁᔨᔪᑎᑦ ᐱᒻᒪᕆᐊᓗᓂᐊᕐᒪᑕ ᓴᙱᓂᖅᓴᐅᓕᖅᑎᑦᑎᔪᑕᐅᓂᐊᕐᒪᑕ ᐱᔭᐅᑎᑦᑎᔪᑎᒋᕙᒃᑕᖏᓐᓂᑦ 
ᐋᓐᓂᐊᓯᐅᕆᓂᕐᒧᑦ ᐱᔨᑦᓯᕈᑎᓂᑦ ᑕᒫᓂ ᓄᓇᕗᒻᒥ. 
 

11. ᑕᓐᓇ ᐱᔭᕇᕈᑎᖓ ᐅᖃᓪᓚᒋᐊᓕᕈᑎᒪ. ᖁᕕᐊᓱᒃᑐᖓ ᑭᐅᔭᕆᐊᖃᕈᒪ ᖃᓄᑐᐃᓐᓇᖅ ᐊᐃᖅᑯᑎᒃᓴᖃᑐᐊᕈᑦᓯ.  

